
In Elini naschet s'assòtziu Fix’e ànima: educatzione, 
cultura e inclusione a su tzentru de su progetu 

In Elini naschet una realidade de 
promotzione sotziale noa: si narat Fix’e 
ànima, e est ghiada dae sa Michela Pili, 
una pitzoca de Elini etotu chi at 
detzìdidu de donare forma a unu 
progetu capatzu de aunire traditzione, 
educatzione e atentzione a is temas de 
gènere. Su nùmene de s'assòtziu 
s'ispirat difatis a s’usàntzia sarda: cando 
unu pipiu abbarrada sena mamma o 
sena totu e is duos is genitores, una 
fèmina de sa bidda, prus che totu una 

parente o una bighina de domo, ddu pigaiat comente chi esseret fìgiu suo etotu, e 
ddu pesaiat paris cun is àteros fìgios. Fiat unu gestu de solidariedade e de bonucoro, 
chi oe diamus pòdere cusiderare comente un’interventu sotziale ativu.  

Fix’e ànima naschet duncas cun s’idea de avalorare su patrimòniu culturale e 
ambientale, promovende in su matessi tempus initziativas de sensibilizatzione in 
contu de agualidade e respetu de is diferèntzias. «Bolimus interessare totu sa 
comunidade – at naradu Pili a L’Unione Sarda – e massimamente is iscolas». Pròpiu 
in custu àmbitu, s'assòtziu tenet giai in programma unu laboratòriu didàticu 
dedicadu a s'anàlisi de is discriminatziones de gènere, cuntzentrendesi prus che totu 
in is disciplinas STEM (Sièntzia, Tecnologia, Ingenieria e Matemàtica) e in su tema de 
sa rapresentàntzia feminile in custos àmbitos, chi a dolu mannu, sighint a èssere 
tentos pagu in cusideru.  

De prus, su progetu punnat a istantargiare una retza intre iscola, famìlias e 
professionistas, pro more pònnere a disponimentu  trastos educativos e culturales 
inclusivos. «Traballamus pro ofèrrere ispàtzios de cunfrontu e progetos cuncretos – 
concruit Michela – capatzas de afortiare su sentidu de comunidade e contribuire a 
una sotziedade prus uguale e cusciente». 

 


